
Սուրեն Ավետիսյան 

 

ՀԱՅԱՍՏԱՆԻ ԿԱՐՄԻՐ ԽԱՉԻ ԸՆԿԵՐՈՒԹՅԱՆ ԳՈՐԾՈՒՆԵՈՒԹՅՈՒՆԸ 

ՀԱՅՐԵՆԱԿԱՆ ՄԵԾ ՊԱՏԵՐԱԶՄԻ ՏԱՐԻՆԵՐԻՆ 
 

Հիմնաբառեր. Հայաստանի Կարմիր խաչի ընկե-

րություն, Հայրենական Մեծ պատերազմ, բժշկական և սա-

նիտարական օգնություն, Կարմիր բանակ, առողջապա-

հություն, մարդասիրական գործունեություն, բուժկետ: 

   

Հայաստանի Կարմիր խաչի ընկերությունը (այսուհետ՝ ՀԿԽԸ), չնայած 1920-ականներից ի 

վեր Հայաստանում իրականացրած սոցիալական նշանակության հսկայածավալ և կարևորա-

գույն գործունեությանը1, XX դ. 30-ական թթ. վերջ հասավ սպառված ներուժով, բազմապիսի ու 

բազմաշերտ խնդիրներով: Սակայն, վերջիններիս առկայության պայմաններում անգամ ընկե-

րությանը հաջողվեց սոցիալական ու բուժասանիտարական հսկայածավալ գործունեություն ի-

րականացնել ինչպես թիկունքում, այնպես էլ ռազմաճակատում, ինչը մեծ օգնություն էր Մեծ Հայ-

րենականի տարիներին ժողովրդին պատուհասած փորձություններին դիմագրավելու ուղղութ-

յամբ: 

1941 թ. հուլիսին պետական վերահսկողության ժողկոմ Ա. Բունիաթյանի՝ Կոմկուսի գլխա-

վոր քարտուղարին և Ժողկոմխորհի ներկայացուցչին ուղղված հաշվետվության մեջ որպես 

ՀԿԽԸ-ի գործունեությանը վերաբերող հիմնական խնդիրներ նշվում են բուժկետերի վերաբերյալ 

տեղեկատվության անկատարությունը և անհրաժեշտ դեղորայքով ու բուժտեխնիկայով հագեց-

վածության ոչ բավարար մակարդակը: Նշված բուժկետերի հիմնական գործառույթն էր ձեռնար-

կություններին, հիմնարկություններին, դպրոցներին, կոլտնտեսություններին և տներին անհրա-

ժեշտ առաջին բուժօգնության տրամադրումը: Նախորդող 5-6 տարիներին հանրապետության 

տարածքում ձևավորվել էին 1517 բուժկետեր, որտեղ չէր իրականացվում կադրերի պատշաճ 

հաշվառում, ավելին՝ նույնիսկ չկար տեղեկատվություն բուժկետերի փաստացի գոյության մա-

սին: 1517 բուժկետերից միայն 517-ն էր հագեցած անհրաժեշտ բուժպարագաներով (պատգա-

րակներ, բժշկական պայուսակներ, դեղատուփեր)2: 

Մնացած՝ անհրաժեշտ բուժապրանքներով չհագեցած 1000 բուժկետերի տարածքային 

բաշխվածությունը հանրապետությունում, ինչպես նաև դրանց պատշաճ հագեցվածության հա-

մար անհրաժեշտ միջոցները, ըստ նշված հաշվետվության տվյալների, ներկայացված է աղյու-

սակ 1-ի միջոցով: 
 

Աղյուսակ 13. ՀԿԽԸ՝ անհրաժեշտ բուժտեխնիկա և դեղորայք չունեցող բուժկետերի քանակի և հա-

գեցվածության ապահովման համար անհրաժեշտ դրամական միջոցների բաշխումն ըստ բնակավայրերի 

1941 թ. հուլիսի դրությամբ 
 

Բնակավայրը 

Բուժտեխնիկայի 

և դեղորայքի կա-

րիք ունեցող 

բուժկետերի թիվը 

Յուրաքանչյուր բուժ-

կետի պատշաճ հագեց-

վածությունն ապահո-

վելու համար անհրա-

ժեշտ գումարը (ռուբլի) 

Ընդամենը 

(ռուբլի) 

Երևան 303 950 287850 

Լենինական 214 950 203300 

                                                           
* Հոդվածը ներկայացվել է 19.03.2020 թ., գրախոսվել՝ 05.05.2020 թ., ընդունվել տպագրության՝ 15.06.2020 թ.: 
1 Տե´ս «Հայաստանի Կարմիր խաչի ընկերության գործունեությունը 1920-1930-ական թվականներին (փաստա-

թղթերի և նյութերի ժողովածու)», կազմող՝ Ս. Ռ. Ավետիսյան, Ե., ՀՀ ԳԱԱ պատմության ինստիտուտ, 2018, 404 էջ: 
2 ՀԱԱ, ֆ. 113, ց. 26, գ. 131, թ. 19-22 (ռուսերեն): 
3 Աղյուսակը կազմվել է հեղինակի կողմից, ըստ արխիվային նյութերի [ՀԱԱ, ֆ. 113, ց. 26, գ. 131, թթ. 19-22 

(ռուսերեն)]: 

Կիրովական 43 650 27950 

Վեդի  15 650 9750 

Ղամարլու 48 650 31200 

Վաղարշապատ 12 650 7800 

Հոկտեմբերյան 24 650 15600 

Դուզքենդ 60 650 39000 

Թալին 4 650 2600 

Ստեփանավան 40 650 26000 

Մեղրի 4 650 2600 

Ալագյազ 8 950 7600 

Արթիկ 21 950 19950 

Ղարաբաղ 14 650 9100 

Աղին  5 650 3250 

Բերիայի շրջան 5 950 4750 

Դիլիջան 11 950 10450 

Սպիտակ 1 950 950 

Միկոյան 34 450 15300 

Իջևան 14 450 6300 

Ալավերդի 50 450 22500 

Նոր Բայազետ 8 450 3600 

Շամշադին  8 450 3600 

Գորիս 18 450 8100 

Բասարգեչար 9 450 4050 

Սիսիան 24 450 10800 

Կրասնոսելսկ 3 450 1350 

      785300 
 

Աղյուսակի տվյալներից պարզ է դառնում, որ շուրջ 1000 բուժկետերի պատշաճ հագեցվա-

ծության ապահովման համար անհրաժեշտ ընդհանուր գումարը կազմել է 785.300 ռուբլի1, որը 

ՀԿԽԸ կենտրոնական կոմիտեն իր սուղ միջոցներից, բնականաբար, չէր կարող հատկացնել: 

 Հաշվետվության տվյալներով՝ ՀԿԽԸ կենտրոնական կոմիտեն ի վիճակի էր դեղորայքով 

համալրել միայն 200 բուժկետ: Որոշ մասը առաջարկվում էր ապահովել ի հաշիվ Պաշտպանու-

թյան, ավիացիոն և քիմիական շինարարության աջակցության ընկերության (Общество 

содействия обороне, авиационному и химическому строительству, կրճատ՝ Осоавиахим) գլխա-

վոր մատակարարի հայաստանյան բաժանմունքի միջոցների, իսկ սանիտարական պայուսակ-

ների համար անհրաժեշտ մնացած դեղորայքը ստանալ Մոսկվայից: Բուժկետերի հագեցվա-

ծության ապահովմանն ուղղված` առաջարկվում էր դիմել նաև բոլոր քաղխորհուրդներին և 

շրջանային խորհուրդներին՝ իրենց բյուջեի սահմաններում միջոցների տրամադրման համար2: 

Որպես հետագա գործունեության կարևոր ուղղություն՝ նշվում էր նաև բուժկետերի ցանցի 

ընդլայնումը, մինչդեռ դրանց և քանակական, և որակական առկա վիճակը, ըստ գնահատական-

ների, բոլոր բնակավայրերում էլ չէր համապատասխանում ազգաբնակչության իրական կարիք-

ներին ու պահանջմունքներին: 

Հաշվի առնելով ներկայացված խնդիրներն ու դրանց լուծման նպատակով նշվող առաջար-

կությունները՝ ՀԽՍՀ Ժողկոմխորհի՝ արդեն 1941 թ. հուլիսի 17-ի հրամանագրով նախատեսվում 

են ՀԿԽԸ բուժկետերի ցանցի ընդլայլման և բուժապրանքներով ապահովմանն ուղղված հե-

տևյալ միջոցառումները. 

                                                           
1 Նշված տվյալը ստացել ենք սկզբնաղբյուր փաստաթղթում տեղ գտած հաշվարկային վրիպակների վերահաշ-

վարկման և ճշգրտման արդյունքում: 
2 Տե´ս ՀԱԱ, ֆ. 113, ց. 26, գ. 131, թթ. 19-22 (ռուսերեն): 

1. ՀԽՍՀ Առողջապահության ժողովրդական կոմիսար Ս. Ճշմարիտյանին առաջարկել՝ 

Ա) եռօրյա ժամկետում բուժքույրերի գործող դասընթացներն ապահովել անհրաժեշտ քա-

նակի մանկավարժական անձնակազմով, 

Բ) բժշկական ինստիտուտի բոլոր հիվանդանոցներում, պոլիկլինիկաներում, ստացիոնար 

հաստատություններում և անատոմիկումում ապահովել պրակտիկայի անցկացման անհրա-

ժեշտ բազա,  

Գ) կրթական գործընթացների ղեկավարման համար ՀԿԽԸ կենտրոնական կոմիտեին 

տրամադրել մեկ բժիշկ, 

 2. Առևտրի և Թեթև արդյունաբերության ժողկոմներին առաջարկել ՀԿԽԸ կենտրոնական 

կոմիտեին ապահովել 300 բժկական խալաթների և բուժքույրական գլխանոցների համար 

անհրաժեշտ կտորեղենով, 

 3. ՀԽՍԽ երկրագործության ժողկոմին, աշխատավորական դեպուտատների քաղաքային 

և շրջանային խորհուրդների գործադիր կոմիտեների ներկայացուցիչներին, ձեռնարկություննե-

րի և հիմնարկությունների ղեկավարներին առաջարկել՝ բուժկետերի հագեցվածության ապա-

հովման համար տրամադրել համապատասխան գումարներ՝ ըստ կցվող տաբելների, 

 4. ՀԿԽԸ նախագահ ընկ. Մանթաշյանին և Հայպետհրատի տնօրեն ընկ. Դռնոյանին առա-

ջարկել հրատարակել առաջին բուժօգնության և սանիտարական գործի կազմակերպման վերա-

բերյալ բրոշյուրներ, համապատասխանաբար՝ 10 հազար և 5 հազար տպաքանակով, 

 5. ՀԿԽԸ նախագահ ընկ. Մանթաշյանին հանձնարարել՝ 

 Ա) Առողջապահության ժողկոմի և Տեղական հակաօդային պաշտպանության (Местная 

противовоздушная оборона МВПО) շտաբների հետ համատեղ հնգօրյա ժամկետում մշակել 

բուժկետերի ցանցի ընդլայնման պլան և անցնել դրա իրագործմանը,  

 Բ) շտապ միջոցներ ձեռնարկել բուժկետերին անհրաժեշտ դեղորայքի և բուժտեխնիկայի 

պահուստների համալրման համար, 

 6. ՀԽՍՀ Ժողկոմխորհի նախագահի տեղակալ ընկ. Աղբալյանին հանձնարարել ստուգել 

մասսայական պաշտպանության սանիտարական աշխատանքի հանձնարարության կատարու-

մը ՀԿԽԸ կենտրոնական կոմիտեի կողմից և արդյունքների մասին զեկուցել ՀԽՍՀ Ժողկոմխոր-

հի հերթական նիստի ընթացքում1: 

 ՀԽՍՀ Ժողկոմխորհի՝ հրամանագրով նախատեսված վերոնշյալ հանձնարարականների 

կատարման վերաբերյալ ժողկոմխորհի նախագահի տեղակալ  Գ. Աղբալյանին ուղղված 1941 թ. 

օգոստոսի 30-ին թվագրվող զեկույցում մասնավորապես նշվում է, որ ՀԿԽԸ մոբիլիզացիոն 

պատրաստության վիճակի բարելավմանն ուղղված ՀԽՍՀ Ժողկոմխորհի 1941 թ. հուլիսի 17-ի 

հրամանագրով նախատեսված բոլոր կետերի հանձնարարականները կատարվել են, բացա-

ռությամբ 3-րդ և 4-րդ կետերի2: Բուժկետերի պատշաճ հագեցվածությունն ապահովելու համար 

Պաշտպանության, ավիացիոն և քիմիական շինարարության աջակցության մատակարարման 

բաժանմունքի պահեստում բավարար քանակությամբ բուժպարագաներ չլինելու պատճառով 

հնարավոր է եղել ապահովել դրանց ձեռքբերումն ընդամենը 2014 ռուբլու չափով, իսկ այս նպա-

տակով հավաքագրված գումարի մնացած մասը ՀԿԽԸ կենտրոնական կոմիտեն ստիպված էր 

վերադարձնել3: Իսկ ինչ վերաբերում է առաջին բուժօգնության և սանիտարական գործի կազ-

մակերպման ուղեցույցների հրատարակությանը, ապա գործընթացը հետաձգվել է՝ կապված 

փոփոխություններով նոր կարգը ներառող ուղեցույցները Մոսկվայից ուշ ստանալու հետ4: 

 Պատերազմի առաջին տարիներից հատկապես կարևորվում էր բանակի՝ համապատաս-

խան բուժասանիտարական կադրերով ապահովվածության խնդիրը, որի լուծման գործում ա-

ռանցքային էր Կարմիր խաչի ընկերության դերը:  

                                                           
1 Տե´ս ՀԱԱ, ֆ. 113, ց. 26, գ. 131, թ. 1 և շրջ. (ռուսերեն): 
2 Տե´ս նույն տեղում, թ. 35 (ռուսերեն):  
3 Տե´ս նույն տեղում: 
4 Տե´ս նույն տեղում: 

 Հայաստանի կոմկուսի կենտկոմի 1942 թ. հունվարի 20-ի հրամանագրով ՀԿԽԸ հանձնա-

րարվում է իրականացնել Կարմիր բանակի համար բուժսանիտարական կադրերի պատրաստ-

ման ինտենսիվ միջոցառումներ1: Հատկանշական են հատկապես հրամանագրի վերջին կետե-

րը, որոնցով Կենտկոմի կադրերի վարչությանը հանձնարարվում էր տասնօրյա ժամկետում վե-

րանայել Կարմիր խաչի կենտրոնական կոմիտեի աշխատակազմը և այն վերաձևավորել՝ ներա-

ռելով այնպիսի կադրեր, որոնք ի վիճակի կլինեն աշխատել պատերազմի պայմաններում, իսկ 

Կոմկուսի Երևանի քաղաքային կոմիտեին հանձնարարվում էր անցկացնել Կարմիր խաչի ընկե-

րության պլենում2: Այսպիսի հանձնարականները վկայում են առաջին հերթին Կարմիր Խաչի 

կենտրոնական կոմիտեի գործունեությունից Կոմկուսի Կենտկոմի դժգոհության մասին, ինչը 

հատկապես կարող էր պայմանավորված լինել պատերազմական իրավիճակում համապատաս-

խան գործառույթների ոչ բավարար իրականացմամբ:  

 ՀԿԽԸ կողմից 1942 թ. իրականացված հետագա աշխատանքների մասին տեղեկատվութ-

յուն ներկայացված էր 1943 թ. մարտի 26-27-ին անցկացված՝ կենտկոմի 6-րդ պլենումի արխի-

վային փաստաթղթերում3: Պլենումի ընթացքում Հայաստանի Կարմիր Խաչի և Կարմիր մահիկի 

ընկերության կենտրոնական կոմիտեի նախագահ Ա. Խրիմլյանի՝ Կարմիր Խաչի կենտկոմի 1942 

թ. աշխատանքների արդյունքների մասին զեկուցման տվյալների համաձայն՝ Ընկերության կազ-

մակերպությունների (բուժկետերի) տեղաբաշխումը եղել է այսպիսին (տես գծապատկեր 1).  
 

Գծապատկեր 14. 1942 թ. Կարմիր խաչի կազմակերպությունների (բուժկետերի) բաշխումն՝ ըստ ո-

լորտների և հիմնարկների  

 
 

Արձանագրենք, որ 1941 թ. 1517 բուժկետերի (որոնցից 1000-ը՝ փաստացի չգործող) փո-

խարեն 1942 թ. գործել է արդեն 1787-ը, ընդ որում, զեկուցման մեջ այլևս չի խոսվում դրանց 

անբավարար հագեցվածության մասին, ինչից կարող ենք եզրակացնել, որ ձեռնարկված միջո-

ցառումների շնորհիվ 1943 թ. մարտի դրությամբ բուժկետերի հագեցվածության խնդիրը փաս-

տացի կարելի էր համարել լուծված: 

Նշենք, որ անհամապատասխանություն կա այս և Վ. Ավագյանի գրքում նշված տվյալների5 

միջև, որտեղ կազմակերպությունների ընդհանուր քանակը նշվում է 1877, արտադրական հիմ-

նարկներում և դպրոցներում գործող կազմակերպությունների թվերը համընկնում են, կոլտնտե-

սություններում գործող կազմակերպությունների թիվը նշում է 332, այլը՝ 925: Նույն գրքում Հայ-

կական կարմիր խաչի ընկերության անդամների թիվը 1942 թ. նշված է 55336, մինչդեռ ըստ 

                                                           
1 Տե´ս ՀԱԱ, ֆ.1, ց. 22, գ. 46, թ. 74 և շրջ. (ռուսերեն): 
2 Տե´ս նույն տեղում: 
3 Տե´ս նույն տեղում, ֆ. 154, ց. 3, գ. 28, թթ. 69 և շրջ.: Պատճեն: Մեքենագիր; նույն տեղում, թթ. 1-21: Պատճեն: 

Մեքենագիր; ՀԱԱ, ֆ. 154, ց. 3, գ. 28, թթ. 54-57 (ռուսերեն); ՀԱԱ, ֆ. 154, ց. 3, գ. 28, թթ. 26- 27: Վավերացված 

պատճեն: Մեքենագիր: 
4 Գծապատկերը կազմվել է հեղինակի կողմից ըստ արխիվային նյութի (ՀԱԱ, ֆ. 154, ց. 3, գ. 28, թթ. 1- 21: Պատճեն: 

Մեքենագիր): Ըստ ոլորտային հիմնարկների՝ գործող կազմակերպությունների թվաքանակների գումարը կազմում է 

1777, սակայն որպես ընդհանուր թիվ՝ արխիվային փաստաթղթում նշվում է 1787: Կարծում ենք, շեղումը վրիպակի 

արդյունք է, սակայն քանի որ չենք կարող հստակ նշել, թե որ թվաքանակի մասով է վրիպակը տեղի ունեցել, գծա-

պատկերում պարզապես ներառել ենք շեղումը ընդհանուր թվից: 
5 Տե´ս Ավագյան Վ., Հայկական ՍՍՌ Կարմիր Խաչի ընկերության պատմությունը, Ե., 1949, էջ 72: 

1787

366 326 254

831

10
0

500

1000

1500

2000

Ընդամենը Արտադրական 
հիմնարկներ

Կոլխոզներ Դպրոցներ Այլ Շեղում



 

ՊԱՏՄՈՒԹՅՈՒՆ ԵՎ ՄՇԱԿՈՒՅԹ, 2020, № 1 
 

 

– 128 – 
 

Կարմիր խաչի կենտկոմի նախագահի զեկույցի՝ այդ ժամանակ այն հասել էր 75996-ի՝ սեռային 

հետևյալ բաշխվածությամբ (տե´ս գծապատկեր 2): 
 

Գծապատկեր 21. ՀԿԽԸ անդամների սեռային կազմը 1942 թ. 

 
 

Ըստ Ա. Խրիմլյանի զեկուցման՝ 1942 թ. անդամների վերահաշվարկ է կատարվել, քանի որ 

բանակ զորակոչվելու հետևանքով նրանց փաստացի քանակը կրճատվել է 18000-ով, փոխարե-

նը՝ ՀԿԽԸ շարքերը համալրել են 13603 նոր անդամներ, որով նրանց ընդհանուր թիվը կազմել է՝ 

75996 (հետևաբար՝ 1941 թ. անդամների թիվը եղել է 80690-Ս.Ա.), որը նա գնահատում է որպես 

անբավարար ցուցանիշ, քանի որ դրա արդյունքում հնարավոր է եղել ապահովել անդամավճար-

ների հավաքագրման պլանի ընդամենը 49%-ը (պլանային 205000 ռուբլու փոխարեն՝ 101900 

ռուբլի): Կարմիր խաչի կենտկոմի նախագահն այսպիսի ցուցանիշը համարում է կազմակերպչա-

կան և վերահսկողական անբավարար աշխատանքների, ինչպես նաև թույլ քարոզչության, ան-

դամագրքույկների ժամանակին չհրատարակման հետևանք2: 

Ա. Խրիմլյանն իր զեկույցում կարևորում է նաև պատերազմի ընթացքում Կարմիր Խաչի դո-

նորական աշխատանքները՝ մասնավորապես նշելով. «Ընկերներ, Հայրենական պատերազմի 

ընթացքում հսկայական դեր ունեն կատարելու մեր դոնորները, որոնք արյան փոխներարկմամբ 

պետք է օգնեն մեր վիրավոր բանակայինների շուտափույթ բուժմանը, որի քաղաքական ու 

տնտեսական նշանակությունը այսօր շատ մեծ է: 1942 թ. ընթացքում Կարմիր Խաչը մի շարք 

գործարաններում /Մետաքսի, Կոնսերվի, Տրամվայի գծի և այլն/ կազմակերպել է հատուկ բժշկա-

կան զեկուցումներ դոնորության վերաբերյալ և դոնորներին ուղարկել է փոխներարկման ինստի-

տուտ: Ընկերներ, 1943 թ. մեզ վրա դրված է խոշոր պարտավորություն՝ որպես թիկունք տոննա-

ներով արյուն հասցնելու ֆրոնտին: Այդ աշխատանքները մենք արդեն նախաձեռնել ենք»3: 

Հատկանշական է, որ զինվորների շուտափույթ բուժման կարևորությունը ՀԿԽԸ կենտկոմի 

նախագահը գնահատում է ոչ թե մարդասիրական կամ սոցիալական տեսանկյունից, այլ քաղա-

քական ու տնտեսական, որը ևս մեկ անգամ վկայում է Ընկերության գործունեության վրա վար-

չահրամայական աշխատաոճի ու համակարգի մեծ ազդեցության մասին, ինչն առաջին հերթին 

վերաբերում էր «պլանի կատարմանն» ուղղված ջանքերին: Սանպաշտպանական կադրերի 

պատրաստման ոլորտում աշխատանքները գնահատվում են հաջողված: Այդ ուղղությամբ որոշ 

ռայկոմների հաջողվել էր ապահովել պլանի գերակատարում: Զեկույցում Ա. Խրիմլյանը նշում է. 

«1942 թ. դրությամբ ունենք 62 սանդրուժինաներ, որոնք տարվա ընթացքում զգալի աշխա-

տանք են ծավալել Կարմիր Բանակին օգնություն կազմակերպելու գործում: Կարմիր Բանակի 

շարքերն են մեկնել 596 դրուժիննիկներ: Էվակո հոսպիտալներում աշխատել են 946 դրուժիննիկ-

ներ, կործանիչ գումարտակներ են ուղարկվել 24 դրուժիննիկներ, բացի այդ աշխատում են նաև 

ՀՕՊ-ի պունկտերում և այլ զինվորական մասերում»4:  

Նույն պլենումի ընթացքում Հայկական ԽՍՀ առողջապահության ժողկոմ Ս. Ճշմարիտյանն 

իր ելույթում նշում էր. «Հայրենական պատերազմում Կարմիր Խաչի աշխատակիցների դերը 

                                                           
1 Գծապատկերը կազմվել է հեղինակի կողմից ըստ արխիվային նյութի (ՀԱԱ, ֆ. 154, ց. 3, գ. 28, թթ. 1-21: Պատճեն: 

Մեքենագիր): 
2 Տե´ս ՀԱԱ, ֆ. 154, ց. 3, գ. 28, թթ. 1- 21: Պատճեն: 
3 Տե´ս նույն տեղում: 
4 Տե´ս նույն տեղում: 

նույնքան կարևոր է, որքան առողջապահական մարմինների աշխատողներինը»1: Միևնույն ժա-

մանակ Ճշմարիտյանը կարևոր է համարում անդրադառնալը թե´ Կարմիր խաչի, թե´ առողջա-

պահական մարմինների աշխատանքերի կազմակերպման հիմնական խոչընդոտներին, որոնց 

շարքում նշում է այդ երկու օղակների միջև փոխադարձ կապի բացակայությունը և այն բացա-

սական իրողությունը, որ Կարմիր խաչը, կարծես թե շեղվելով իր բուն գործառույթներից, առա-

վելապես կենտրոնացել է անդամավճարների հավաքագրման վրա: Որպես ամփոփում՝ առողջա-

պահության ժողկոմի խոսքում մասնավորապես ասվում է. «Պետք է նշել, որ Կարմիր Խաչի աշ-

խատողները պատերազմի ընթացքում վատ չեն աշխատել, սակայն, այդուամենայնիվ աշխա-

տանքի վերանայման անհրաժեշտություն կա: Կարմիր Խաչի աշխատանքներում վերափոխում-

ների ժամանակին իրականացման արդյունքում մենք կարող ենք Ընկերության կազմակերպութ-

յունների շուրջ ձևավորել լավ և առողջ ակտիվ՝ հասնելով մեր հանրապետության ինչպես սանի-

տարական, այնպես էլ ընդհանուր բարեկեցության բարելավմանը»2:  

Հաշվի առնելով պլենումի ընթացքում հնչած գնահատականներն ու քննարկումների արդ-

յունքները՝ ընդունվում է համապատասխան բանաձև3՝ նաև արձանագրելով, որ «Հայաստանի 

Կարմիր Խաչի կազմակերպությունները 1942 թ. ընթացքում սանպաշտպանական զգալի աշ-

խատանքներ են ծավալել Կարմիր Բանակին նորանոր ռեզերվներ՝ բժշկական քույրեր, սանհրա-

հանգիչներ, սանդրուժինաներ, սանպոստեր կազմակերպելու և էվակո-հոսպիտալներին հասա-

րակական օգնություն, օժանդակություն կազմակերպելու գործում: Միաժամանակ…աշխատան-

քի բոլոր ոլորտներում կան թերություններ»4: 

Որոշում է կայացվում մի շարք ուղղություններով իրականացնել բարեփոխումներին միտ-

ված միջոցառումներ, այդ թվում՝ բարելավել կադրերի որակական բնութագրիչները, նոր թափ 

հաղորդել կազմակերպությունների վերահաշվառման աշխատանքներին, ծավալել լայն քարոզ-

չական աշխատանքներ, սանդրուժինաներում ուժեղացնել հրամանատարական կադրերը, 

բարձրացնել նրանց ուսուցման որակը, թարմացնել ուսուցման ուսումնամեթոդական հենքը և 

այլն: Միանգամայն անթույլատրելի համարելով, որ քույրական կուրսերի ղեկավարումը հանձն-

վում է ոչ մասնագետ անձանց՝ պլենումը միաժամանակ հանձնարարում է կենտկոմի գործող ա-

պարատին կանխել այդ երևույթը և քույրական կուրսերն ապահովել բժշկական կադրերով: 

Արխիվային փաստաթղթերը ՀԿԽԸ 1943 թ. գործունեության վերաբերյալ խիստ սակավ 

թվային տվյալներ են պարունակում: Համաձայն Վ. Ավագյանի գրքի՝ ՀԿԽԸ-ն 1943 թ. ևս ընդլայ-

նել է գործունեության շրջանակները՝ անդամների թիվը հասցնելով 105225-ի, իսկ կազմակեր-

պություններինը՝ 2192-ի5:  

1941-1942 թթ. ընկերության անդամների և կազմակերպությունների թվի վերաբերյալ 

նշված աղբյուրում և արխիվային փաստաթղթերում առկա  են տվյալների որոշակի ոչ սկզբուն-

քային անհամապատասխանություններ: Եթե հիմք ընդունենք գրքում նշված տվյալները, կունե-

նանք հետևյալ պատկերը (տե´ս գծապատկերներ 3, 4). 
 

Գծապատկեր 3. ՀԿԽԸ անդամների ընդհանուր թվի շարժը 1941-1945 թթ. 

 
                 * ըստ այլ փաստաթղթի՝ 80690 (տե´ս ՀԱԱ, ֆ. 154, ց. 3, գ. 28, թթ. 1-21): 

              ** ըստ այլ փաստաթղթի՝ 75996 (տե´ս ՀԱԱ, ֆ. 154, ց. 3, գ. 28, թթ. 1-21):  

                                                           
1 Տե´ս նույն տեղում, թթ. 54-57 (ռուսերեն): 
2 Տե´ս նույն տեղում: 
3 Նույն տեղում, թթ. 26- 27: Վավերացված պատճեն: Մեքենագիր: 
4 Տե´ս նույն տեղում: 
5 Տե´ս Ավագյան Վ., նշվ. աշխ., էջ 73: 

1942 թ. ՀԿԽԸ անդամների թվի նվազումը, ինչպես արդեն նշել ենք, պայմանավորված է 

եղել բանակ զորակոչվելու հանգամանքով, սակայն հաջորդող տարիներին գրանցվել է շարունա-

կական աճ: Փաստենք, սակայն, որ շատ դեպքերում անդամագրումները կրել են ֆորմալ բնույթ՝ 

պայմանավորված Կարմիր խաչի կենտկոմի կողմից անդամների թվի և անդամավճարների պլա-

նի կատարման դրդապատճառով: 

Անդամների թվի շարժով պայմանավորված՝ նույնպիսի դինամիկա է ունեցել նաև ՀԿԽԸ 

կազմակերպությունների թիվը: 
 

Գծապատկեր 4. ՀԿԽԸ կազմակերպությունների (բուժկետերի) թվի շարժը 1941-1945 թթ. 

 
               * ըստ այլ փաստաթղթի՝ 1787 (տե´ս ՀԱԱ, ֆ. 154, ց. 3, գ. 28, թթ. 1-21): 
 

Դատելով 1944 թ. գործունեության տարեկան հաշվետվության վերաբերյալ բացատրագ-

րի1  տվյալներից՝ հաշվետու տարում հիմնական և շրջանառու միջոցների առանձնապես մեծ 

շարժ չի գրանցվել. Կարմիր Խաչի Ընկերությունը 14842 ռուբլու հիմնական միջոցներ է անհա-

տույց փոխանցել՝ ուղղված Վորոշիլովգրադի և Տագանրոգի մանկատների և պատերազմի հաշ-

մանդամների տների վերանորոգման աշխատանքների իրականացմանը, իսկ Վորոշիլովգրադի 

Կարմիր խաչի շրջանային կոմիտեին փոխանցվել են 4000 ռուբլու վկայագրեր: Հաշվետու տա-

րում ձեռք բերված հիմնական և շրջանառու միջոցների արժեքը կազմել է 25988 ռուբլի: Անդա-

մավճարների հաշվին հավաքագրված դրամական միջոցների հիմնական մասն ուղղվել է աշխա-

տավարձերի վճարմանը: Հատկանշական է, որ 1944 թ. ՀԿԽԸ հաջողվել է 103.75%-ով կատարել 

անդամավճարների հավաքագրման պլանը, հավաքագրելով 170880 ռուբլի անդամավճար 2 : 

Սակայն, միաժամանակ նշվում է, որ չի հաջողվել խուսափել բյուջեի դեֆիցիտից, ինչը պայմա-

նավորված էր ինչպես բուժկադրերի պատրաստման գործում չնախատեսված ծախսերով, այն-

պես էլ շինությունների պահպանման, վերանորոգման, ջեռուցման, լուսավորության և բժշկական 

խալաթների լվացման հետ կապված փաստացի ծախսերով, որոնք էականորեն գերազանցել են 

բյուջեով նախատեսված միջոցները: Մասնավորապես նշվում է, որ հիմնականում շրջանային հի-

վանդանոցները անհրաժեշտ միջոցները և ծառայությունները երբեք ընկերությանն անհատույց 

չեն տրամադրել, ինչը պայմանավորել է լրացուցիչ մեծ ծախսեր: 

1944 թ. ՀԽՍՀ ժողկոմխորհի որոշմամբ3 ուժը կորցրած ճանաչվեց 1931 թ. ապրիլի 12-ին 

հաստատված ՀԿԽԸ կանոնադրությունը և հաստատվեց լրամշակված կանոնադրությունը4, որ-

տեղ նոր դրույթներով սահմանվում էին ընկերության հիմնական նպատակները, իրավունքներն 

ու պարտականությունները, կառուցվածքը, գործունեության շրջանակները, ղեկավար կազմը, 

վերահսկող մարմնի ձևավորման կարգը, միջոցների ներգրավման աղբյուրները և այլն5: Մասնա-

վորապես, նոր կանոնադրությամբ սահմանվում էր, որ ՀԿԽԸ միջոցները ձևավորվում են բացա-

ռապես ի հաշիվ անդամավճարների ու մուտքավճարների և ԽՍՀՄ Կարմիր խաչի ու Կարմիր 

մահիկի միության գործադիր կոմիտեի տրամադրած դոտացիաների: Ընկերության ամբողջ 

                                                           
1 Տե´ս ՀԱԱ, ֆ. 154, ց. 3, գ. 92, թթ. 2-3 (ռուսերեն): 
2 Տե´ս նույն տեղում: 
3 Տե´ս նույն տեղում, ֆ. 113, ց. 17, գ. 567, թ. 2 (ռուսերեն):  
4 Տե´ս նույն տեղում, թթ. 3-10: 
5 Տե´ս նույն տեղում: 

կանխիկ դրամական միջոցները պետք է պահվեին պետական վարկային հաստատություննե-

րում, ինչը ենթադրում էր միջոցների օգտագործման նկատմամբ վերահսկողական մեխանիզմ-

ների խստացում: 

Ընկերության հիմնական նպատակները ձևակերպված էին բացառապես առողջապահա-

կան բնույթի միջոցառումների կազմակերպման և իրականացման շրջանակում, ինչը վերստին 

հաստատում էր դեռ 30-ականներից որդեգրած գործունեության այն ուղենիշը, որով ՀԿԽԸ բա-

րեգործական առաքելությունը փոխարինվում էր բնակչության շրջանում առողջապահական 

խնդիրների լուծման գործառույթներով: Այս մասին է վկայում նաև ֆինանսական միջոցների 

ներգրավման նպատակով հանգանակությունների կազմակերպման բացառումը: 1940-ական 

թթ. կեսերին ՀԿԽԸ-ի գործունեությունը ներառում էր հաստատություններում (ձեռնարկություն-

ներ, կոլտնտեսություններ, ուսումնական հաստատություններ) սանիտարական պոստերի և 

դրուժինաների ցանցի ձևավորումը, սանպաշտպանության կադրերի պատրաստումը, բնակ-

չության շրջանում սանպաշտպանության և բուժօգնության առաջին օգնության տրամադրման 

դասընթացների իրականացումը, համապատասխան գրականության հրատարակումն ու տա-

րածումը, հաստատություններում ինֆեկցիոն հիվանդությունների և տրավմաների կանխարգել-

ման, ինչպես նաև արյան փոխներարկման համար դոնորների ներգրավման գործում առողջա-

պահական մարմիններին աջակցություն ցուցաբերելը և կանոնադրությամբ հաստատված ա-

ռողջապահական բնույթի այլ՝ միջոցառումների իրականացումը:  

Այսպիսով, Հայաստանի Կարմիր խաչի ընկերությունը 1940-ական թթ. առաջին կեսին ծա-

վալել է լայն գործունեություն՝ բազմաբնույթ օգնություն տրամադրելով բնակչությանը, հիմնար-

կություներին և բանակին՝ բժշկական, սանիտարահիգիենիկ և կանխարգելիչ գործողություննե-

րի միջոցով պատերազմի տարիներին աջակցելով առաջնագծում և թիկունքում սանպաշտպա-

նական և բժշկական աշխատանքների արդյունավետ և պատշաճ կատարմանը:  

  

Сурен Аветисян, ДЕЯТЕЛЬНОСТЬ ОБЩЕСТВА КРАСНОГО КРЕСТА АРМЕ-

НИИ В ГОДЫ ВЕЛИКОЙ ОТЕЧЕСТВЕННОЙ ВОЙНЫ. В статье освещается деятельность 

Общества Красного Креста Армении в первой половине 1940-х годов. Во время Великой Оте-

чественной войны Общество Красного Креста Армении провело множество медицинских и 

санитарных мероприятий, направленных на защиту здоровья и лечение населения и крас-

ноармейцев как на территории Армении, так и на фронте. 

Несмотря на многочисленные проблемы и препятствия, Общество Красного Креста Арме-

нии сумело организовать деятельность, оказавшую огромное влияние на улучшение медицин-

ского обслуживания в годы вoйны. 

Suren Avetisyan, THE ACTIVITY OF RED CROSS SOCIETY OF ARMENIA IN THE 

YEARS OF THE GREAT PATRIOTIC WAR. The article highlights the activities of the Red 

Cross Society of Armenia in the first half of the 1940s. During the Great Patriotic War, the Red 

Cross Society of Armenia held many medical and sanitary measures aimed at protecting the health 

and treatment of the population and army, both on the territory of Armenia and at the front. 

Despite numerous problems and obstacles, the Red Cross Society of Armenia managed to 

organize activities that had a huge impact on improving medical care during the war years. 

